
Gylta lógvatakið hjá frá­
farna ALS-stjóranum var ein 
semja millum partarnar, eitt 
kompromis. Soleiðis hevur 
verið ført fram fleiri ferðir 
seinastu dagarnar av fólki, ið 
varða av fráfaringaravtaluni 
millum Arbeiðsloysisskipan­
ina og Ernst Jacobsen. 

Sonevnda tilgongdin 
byrjaði í november í fjør, tá 
samstarvstrupulleikar førdu 
advokatarnar til borðið, nú 
vegirnir hjá ALS og stjóranum 
skuldu skiljast.

Hóast upphæddin, til­
samans 1,2 millión krónur 
afturfyri at fara heim beinan­
vegin, hevur fest í sinnið á 
fleiri, so var útgangsstøðið 
eitt heilt annað. Tað veit 
Sosialurin frá álítandi keldum, 
ið stóðu samráðingunum nær. 

Kravið hjá Ernst Jacobsen 
fyri at reisa seg úr flógva 

stjórastólinum og fara heim 
var nevniliga løn í trý ár. Tað 
hevði givið honum 2,4 millión­
ir krónur afturfyri at skriva 
sína egnu uppsøgn og fara 
heim.

Gjørda fráfaringaravtalan 
merkir stjóraløn og –eftirløn 
í 14 mánaðir, 300.000 krónur 
í løn fyri arbeiðið fyri Trygd­
argrunnin, 50.000 krónur til 
stjóran at brúka til skeiðs­
tilboð av egnum ynski, upp 
til 62.500 krónur til at gjalda 
advokatrokningar, umframt 
annað fryns sum teldu, teld­
il og telefon. Tilsamans áleið 
1,2 millión krónur. Nú fyrr­
verandi ALS-stjórin er frítt­
stillaður og skal ikki møta til 
arbeiðis.

	
Togan í mánaðir
Tað var í heyst, at stýrið 
fyri ALS segði seg hava 
mist álitið á stjóran, sum 
tey tí vildu hava frá vegna 

samstarvstrupulleikar. Til­
gongdin byrjaði í november, 
við advokatunum Annfinn 
V. Hansen og Jógvan Ellef­
sen báðu megin borðið, um­
boðandi ávíkavist Ernst og 
ALS. Hvørgin teirra vil í dag 
gera viðmerkingar til, hvat 
útgangsstøðið var, tá partar­
nir settust við samráðingar­
borðið. Advokatarnir úttala 
seg ikki um hesi viðurskifti 
hjá sínum klientum. 

Fakta er tó, at tilgongdin 
vardi í áleið tveir mánaðir, og 
í kjalarvørrinum á henni eru 
væntandi advokatrokningar 
fyri eini 100.000 krónur, um­
framt meirvirðisgjald. Henda 
meting byggir á, at tað í frá­
faringaravtaluni stendur, at 
ALS umframt at rinda fyri 
egnan advokat eisini skal 
rinda upp til 50.000 krónur í 
advokatútreiðslum til Ernst 
Jacobsen, umframt mvg. 

Álítandi keldur, ið stóðu 

samráðingunum nær, vátta 
sum nevnt fyri Sosialinum, at 
kravið frá Ernst Jacobsen var, 
at hann skuldi fáa løn í trý ár 
afturfyri at skriva sína egnu 
uppsøgn. Hetta skal haldast 
upp ímóti ásetingunum í 
lógini um starvsmenn, ið 
tryggja fólki uppsagnarløn í 
tríggjar til seks mánaðir, alt 
eftir starvstíð. Stýrislimir 
hava hartil alment ført fram, 
at tilgongdin at siga stjóran úr 
starvi vegna samstarvstrupul­
leikar bæði kundi gerast 
drúgv og dýr, um ikki semja 
fekst í lag.

Sjálvur hevur Ernst 
Jacobsen ikki verið at hitta 
fyrrapartin, hann tekur ikki 
telefonina og vendir ikki 
aftur. Nú fyrrverandi stýris­
formaðurin í ALS, Alfred 
Petersen, hevur sløkt fartele­
fonina og er heldur ikki at 
hitta á kontórinum.

Í desember 1997 segði 
Sjúrður Horsdal seg úr 
starvi sum stjóri fyri 
Arbeiðsloysisskipanina. Í 
fráboðan til starvsfólkini 
skrivar Sjúrður Horsdal 
millum annað soleiðis:  
”Tað var ikki mín ætlan at 
gevast í stjórastarvinum, 
men órímiligu og skeivu 
atsóknirnar móti mær 
tykjast ikki at fáa nakran 
enda. Tí meti eg av per­
sónligum orsøkum tað 
vera best at gevast.”

Sjúrður Horsdal var 
ikki leingi í stjórasessi­
num. Hann hevði bara 

verið stjóri í eitt ár, tá 
hann hevði fingið nokk 
og segði upp. Hann hevði 
ikki hug at gera stórvegis 
viðmerkingar til sína upp­
søgn.

Eftir stendur tó, at tá­
verandi stýri við Karini 
Kjølbro, stýrisforkvinnu, 
á odda, gjørdi eina avtalu 
við Sjúrð Horsdal, ið 
tryggjaði honum løn í 13 
mánaðir eftir at hann var 
farin úr stjórastólinum. 
Tá, í 1997, bleiv ikki nógv 
gjørt burturúr, at penga­
kassin hjá ALS skuldi rin­
da eitt lógvatak, nærum 
eins gylt og tað hjá Ernst.

Landsstýrismaðurin í vin­
numálum gjørdi skjótt 
av, tá hann skuldi velja 
nýggjan formann í stýrið 
fyri Arbeiðsloysisskipan­
ina. Stutt fyri døgurða kom 
fráboðan úr Vinnumála­
ráðnum um at Eyðfinnur 
Jacobsen, advokatur, er 
nýggjur stýrisformaður 
í ALS. Meira verður ikki 

kunnað, annað enn at 
Eyðfinnur Jacobsen tekur 
við beinanvegin.

Hóskvøldið heitti 
Johan Dahl á Alfred 
Petersen um at taka seg 
aftur sum formaður. 
Fríggjamorgunin segði Al­
fred Petersen seg frá, og í 
tí sambandi legði hann 
dent á, at hann var upp­
sagdur. At hann var biðin 
um at fara.

Ernst kravdi 
fráfaringar­
løn í trý ár
ALS-GØLAN Tað skal kosta at siga einum stjóra úr starvi. Tað var 
útgangsstøðið hjá Ernst Jacobsen og advokati hansara, sum kravdu 
løn í trý ár afturfyri at reisa seg úr stjórastólinum beinanvegin

ALS-GØLAN Gylta lógvatakið 
til Ernst Jacobsen er ikki nakað 
eindømi í ALS. Í 1997 fór Sjúrður 
Horsdal frá eftir bara einum 
ári í stjórastólinum. Hann fekk 
13 mánaðarlønir við sær

Eyðfinn 
avloysir Alfred
ALS-GØLAN  Advokaturin 
Eyðfinnur Jacobsen avloysir 
advokatin Alfred Petersen 
sum stýrisformann í ALS

Ikki 
fyrstu ferð


